
   

 
 

ᒥᓂᔅᑕᐅᑉ ᐅᖃᐅᓯᖏᑦ 
 

         ᓈᓴᐅᑖ ________ 
 

ᐅᓪᓗᖓ ________ 
 
ᐄᕙ ᐋᕆᐊᒃ 
ᓄᓇᕗᒻᒥ ᓯᕗᓕᖅᑎ 
 

ᖁᔭᓐᓇᒦᒃ ᒥᑦᑎᒪᑕᓕᒻᒥᐅᑦ 

 
ᐅᖃᖅᑎᑦᑎᔩ, ᖃᐅᔨᒪᒐᕕᑦ, ᑕᓪᓕᒥᕐᒥ, ᐊᒥᓱᒐᓚᐅᓪᓗᑕ ᒥᑦᑎᑕᒪᓕᓕᐊᓚᐅᕋᑦᑕ 
ᓇᓗᓇᐃᖅᓯᒋᐊᖅᑐᖅᑐᑕ ᖃᓪᓕᕙᓪᓕᐊᓂᖓᓂᒃ ᖁᕕᐊᓱᐊᒍᑎᖃᕐᓂᐅᓛᖅᑐᖅ ᓄᓇᕗᑦ ᐊᕐᕌᒍᓂᒃ 
ᖁᓕᓂᒃ ᓇᓪᓕᐅᓂᖅᓯᐅᕐᓂᐊᑎᓪᓗᒍ. ᑭᒡᒐᑐᕐᓗᒋᒃ ᒪᓕᒐᓕᐅᖅᑎᖓᑦ ᖁᕐᓗᖅᑑᒥᐅᑦ 
ᒪᓕᒐᓕᐅᖅᑎᖓᓪᓗ ᐊᕐᕕᐊᒥᐅᑦ, ᖁᔭᓐᓇᒦᕈᒪᔭᒃᑲ ᓄᓇᖅᑲᑎᒌᑦ ᒪᓕᒐᓕᐅᖅᑎᖓᓪᓗ 
ᑐᓄᓂᕐᒥᐅᑦ ᑐᙵᓇᖅᑐᒻᒪᕆᐅᓚᐅᕐᖓᑕ ᐸᕐᓇᑦᓯᒪᓚᐅᕐᖓᑕᓗ ᖁᕕᐊᓱᐊᒍᑎᖃᕐᓂᕐᒥᒃ. 
 

ᓂᕆᕕᔾᔪᐊᖃᑎᒌᓚᐅᖅᑐᒍᑦ ᐃᓄᑦᓯᐅᑎᓂᒃ ᓂᕿᓂᒃ, ᒪᑦᑖᑕᖃᒻᒪᕆᑦᑐᓂ, ᐃᓄᑦᑎᑐᓪᓗ 
ᑖᓂᓯᖅᑐᒻᒪᕆᐅᓪᓗᑎᒃ. ᑮᒃᒋᓚᐅᖅᑐᒍᑦ ᖁᓕᓂᒃ, ᐊᑕᐅᓯᖅ ᑮᒃ ᐊᑐᓂᑦ ᐊᕐᕌᒍᒧᑦ ᓄᓇᕗᑦ 
ᐱᙳᖅᑎᑕᐅᓚᐅᖅᓯᒪᒻᒪᓂᒃ. ᖁᕕᐊᖃᑎᒋᓚᐅᖅᑕᕗᑦ ᐊᕐᕌᒍᓖᑦ ᖁᓕᓂᒃ, ᐃᓕᓴᕆᓪᓗᑎᒍ, ᑕᐱᓴ 
ᐱᑦᓯᐅᓛᖅ, ᒥᑦᑎᒪᑕᓕᒻᒥ ᓄᓇᕗᒻᒥ ᐱᐊᕋᖅᑖᖑᓚᐅᖅᑐᖅ ᓯᕗᓪᓕᖅᐹᖑᓪᓗᓂ ᐃᐳᕈ 1, 1999. 
 

ᐅᖃᖅᑎᑦᑎᔩ, ᖁᔭᓐᓇᒦᕈᓐᓇᖅᓯᓚᐅᕐᒥᔭᕗᑦ ᓄᓇᖅᑲᑎᒌᑦ ᒥᑦᑎᒪᑕᓕᒻᒥ ᐊᑑᑎᖃᓚᐅᕐᓂᖏᓐᓄᑦ 
ᐃᓄᐃᑦ ᐱᖅᑯᓯᖏᓐᓂᒃ ᐊᑦᓱᕉᑎᖃᓚᐅᕐᓂᖏᓐᓄᓪᓗ ᓯᒃᑯᔾᔭᐅᓯᒪᔪᓂᒃ ᑑᒑᓕᕐᓂᐊᓚᐅᖅᑎᓪᓗᒋᑦ 
ᐅᑭᐅᖑᓚᐅᖅᑐᖅ. ᒪᓕᒐᓕᐅᖅᑎᖓᑦ ᐊᕐᕕᐊᑦ ᐅᕙᖓᓗ ᑐᓂᓯᓚᐅᖅᑐᒍᒃ ᐊᑭᓐᓇᕐᒥᐅᑕᕐᒥᒃ 
ᒥᑦᑎᒪᑕᓕᒻᒥ ᐊᖑᓇᓱᑦᑐᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ ᐋᖅᑭᑦᓱᐃᔨᐅᓚᐅᕐᓂᖏᓐᓄᑦ 
ᑑᒑᓕᓐᓂᐊᕐᓂᐅᓚᐅᖅᑐᒥᒃ. 
 

ᓯᕙᑖᕐᕕᒻᒥ ᐱᔭᑦᓴᖃᖅᑐᒻᒪᕆᐅᓚᐅᕐᒥᔪᒍᑦ. ᐱᒋᐊᕈᑎᖃᖅᑐᑕ ᐅᓪᓗᓴᐃᓐᓇᖅ ᑕᑯᒋᐊᖅᑐᓚᐅᖅᑐᒍᑦ 
Baffinland-ᑯᑦ ᓄᓘᔮᓂ ᐱᓕᕆᐊᖓᓂᒃ ᑕᑯᒋᐊᖅᑐᒍ ᐅᔭᕋᕐᓂᐊᕋᑦᓴᐃᑦ ᐃᖅᑲᓇᐃᔭᖅᑎᓄᓪᓗ 
ᓄᓇᓕᒋᔭᐅᔪᑦ. ᒥᑦᑎᒪᑕᓕᒻᒥ, ᑲᑎᖃᑎᖃᓚᐅᖅᑐᒍᑦ ᒪᐃᔭᖓᓂᒃ ᒥᑦᑎᒪᑕᓕᒻᒥ, ᑲᑎᒪᔨᖏᓐᓂᒃ 
ᐃᓐᓇᒻᒪᕇᓪᓗ ᑭᒡᒐᖅᑐᐃᔨᖏᓐᓂᒃ. 
 

ᐅᖃᖅᑎᑦᑎᔩ, ᑖᒃᑯᐊ ᒥᓂᔅᑕᐃᑦ ᐳᓛᕆᐊᕐᓂᐊᕐᓂᕋᖅᓯᒪᔪᑦ ᓄᓇᕗᒻᒥ ᓄᓇᓕᒫᖏᓐᓄᑦ 
ᑐᑭᓯᓪᓚᕆᒍᒪᓪᓗᑎᒃ ᓄᓇᓕᓐᓂ ᖃᓄᐃᓕᐅᕈᑕᐅᔪᓂᒃ ᓴᙱᓕᖅᐹᓪᓕᖅᑎᑦᓯᓂᕐᒧᓪᓗ ᓄᓇᓕᓐᓂ 
ᐋᖅᑭᐅᒪᔾᔪᑎᐅᒍᓐᓇᖅᑐᓂᒃ. ᑕᕝᕙᓂ ᐊᕐᕌᒍᒥ, ᐊᕐᕌᒍᐃᑦ ᖁᓕᑦ ᓄᓇᕗᑦ ᒐᕙᒪᕗᓪᓗ 
ᓇᓪᓕᐅᓂᖅᓯᐅᑎᓪᓗᒍ, ᓈᒻᒪᓈᑦᓯᐊᕐᖓᑦ ᐳᓛᕆᐊᑲᑕᓐᓂᖅ ᓄᓇᓕᓐᓄᑦ. ᖁᔭᓐᓇᒦᒃᑲᓐᓂᖅᑕᒃᑲ 
ᒥᑦᑎᒪᑕᓕᒻᒥᐅᑦ ᑐᙵᓱᑦᑎᑦᓯᓚᐅᕐᖓᑕ ᖃᓪᓕᕙᓪᓕᐊᓂᖓᓂᒃ ᖁᕕᐊᓱᒍᑎᖃᖅᑎᓪᓗᑕ. 
 

ᖁᔭᓐᓇᒦᒃ, ᐅᖃᖅᑎᑦᑎᔩ. 

  


